
GOUVÈNÈ CUOMO PRAN MEZI POU EDIKE NOUYÒKÈ YO SOU DANJE SIGARÈT 

ELEKTWONIK YO  
  

Li Siyen Dekrè Egzekitif ki Bay Ajans Eta a yo Lòd pou yo Deplwaye Pwogram 
Sansibilizasyon sou Respirasyon Vapè Sigarèt Elektwonik  

  
Li Siyen Lejislasyon k ap Agrandi Pwogram Edikasyon ak Kanpay ki Vize Redui 

Itilizasyon Tabak yo pou Vin Gen Ladan yo Sigarèt Elektwonik ak Itilizasyon 
Nikotin Likid  

  
  

Jodi a, Gouvènè Andrew M. Cuomo te pran mezi pou redui itilizasyon sigarèt 
elektwonik ak nikotin likid pami minè yo, kote l siyen yon dekrè egzekitif ki bay ajans 
eta yo lòd pou yo deplwaye pwogram sansibilizasyon ak edikasyon sou respirasyon 
vapè sigarèt elektwonik ak lejislasyon (S.301A/A.481A) pou agrandi pwogram eskolè 
ak kanpay piblisitè ki vize redui itilizasyon tabak yo pou vin gen ladan yo sigarèt 
elektwonik ak nikotin likid.  
  
"Apre nou te ogmante laj pou fimen an vin 21 an pou pwoteje jèn yo kont adiksyon chè 
ak mòtèl a nikotin, n ap redouble efò nou ap fè nan kad misyon nou genyen pou n 
pwoteje sante piblik epi pwoteje timoun nou yo kont danje sigarèt elektwonik yo - 
malerezman ki te vin opsyon altènatif kouran nan plas sigarèt nòmal yo", Gouvènè 
Cuomo te deklare. "Nou inifye epi nou detèmine nan objektif nou genyen pou n 
pwoteje tout jenerasyon Nouyòkè yo nèt kont pwodui danjre sa yo epi nou pral itilize 
tout zouti nou gen disponib pou n akonpli objektif sa."  
  
Epitou dekrè egzekitif Gouvènè a te bay tout ajans, depatman Eta a yo ak òganizasyon 
avantaj piblik Gouvènè a gen otorite egzekitif sou yo, lòd pou yo mete mezi 
prevansyon ak mezi pou ede moun sispann respire ak itilize sigarèt elektwonik nan 
pwogram edikatif yo ak nan fòmasyon anplwaye yo. Dekrè a te bay Depatman Sante 
(Department of Health, DOH) Eta a lòd tou pou yo travay ak Depatman Edikasyon Eta 
a (State Education Department) pou yo elabore ak deplwaye mezi sa yo touswit pou 
distri lekòl yo ka gentan enkòpore yo nan pwogam detid yo. Prèske 40 pousan elèv ki 
nan 12yèm ane ak 27 pousan elèv ki nan lekòl segondè nan Eta New York itilize 
sigarèt elektwonik. Lè yo konpare yo, itilizasyon nan lekòl segondè ane pase te 160 
pousan plis pase an 2014.  
  
Pandansetan, S.301A/A.481A ap amelyore pwogram prevansyon ak kontwòl itilizasyon 
tabak Eta New York la, ki gen ladan pwogram kominotè ak eskolè yo, kanpay 
komèsyalizasyon ak piblisitè yo, pwogram pou ede jèn ak granmoun sispann itilize 
tabak yo, ak restriksyon aksè a pwodui sa yo pou jèn yo, pami lòt aktivite estratejik y 
ap antreprann ankò. Pwojè lwa mande pou Konsèy Konsiltatif sou Prevansyon ak 
Kontwòl Itilizasyon Tabak la (Tobacco Use Prevention and Control Advisory Board) ofri 

Komisè Sante a zouti nesesè pou yo mete aktivite prevansyon ak kontwòl tabak 
Depatman Sante a ajou pou yo ka reponn a pwoblèm sigarèt elektwonik ak nikotin likid 
la.  
  
Senatè Brad Hoylman te deklare, "Respirasyon vapè sigarèt elektwonik se yon ijans 
sante piblik onivo nasyonal, espesyalman pami adolesan k ap devlope depandans 
deplizanpli a nikotin nan yon rit alaman. Mwen rekonesan anvè Gouvènè Cuomo 
paske l ap pran mezi anbisye sa kont respirasyon vapè sigarèt elektwonik ak paske l 
siyen lejislasyon nou an (S.301-A/A.481-A) jodi a ki pral ede edike sou danje sigarèt 
elektwonik genyen pou popilasyon ki pi vilnerab nou an, pami timoun nou yo. Nou dwe 
elimine kriz sante sa a nèt avan l vin pi mal. Mwen vrèman apresye travay kòlèg mwen 
yo te fè pou abòde pwoblèm sa, pami yo Lidè Majorite Sena a, Andrea Stewart-
Cousins, Prezidan Komite Sante Sena a, Gustavo Rivera, ak Manm Asanble ki te 
prezante lejislasyon sa a, Linda Rosenthal".  
  
Manm Asanble Linda Rosenthal, ki, depi 2012, te pwomilge uit lwa pou pwoteje 
moun kont danje yo konnen ak danje yo pa konnen ki asosye ak itilizasyon 
sigarèt elektwonik yo, te deklare. "Lè nou konsidere efè grav sou sante ak lanmò ki 
asosye ak itilizasyon sigarèt elektwonik, nou pa te ka tann pou yo siyen lejislasyon sa 
vin lwa. Pandan twò lontan, konpayi sigarèt elektwonik yo te itilize pratik 
komèsyalizasyon twonpez ak kanpay piblisitè elegan ki mete an vedèt jèn mànken nan 
kontèks ki alamòd kote y ap respire vapè sigarèt elektwonik awomatize nan fason ki 
sanble 'kool' pou atire jèn moun vin gen yon adiksyon danjre a nikotin k ap dire pou 
tout lavi yo. Lè yo mete sigarèt elektwonik nan Pwogram Prevansyon ak Kontwòl 
Itilizasyon Tabak (Tobacco Use Prevention and Control Program) Eta a, ki te deja ede 
New York atenn yon gwo rediksyon nan to moun ki fimen nan fason tradisyonèl yo, sa 
pral ede konble eka mank enfòmasyon an. Konesans se pouvwa, epi lè nou envesti 
nan edikasyon agresiv sou prevansyon kont respirasyon vapè sigarèt elektwonik, sa 
pral ede dekouraje itilizasyon sigarèt elektwonik, sitou pami jèn yo, lè nou 
responsabilize yo ak enfòmasyon yo bezwen pou yo pran desizyon entèlijan konsènan 
itilizasyon sigarèt elektwonik".  
  
Dekrè egzekitif ak pwojè lwa Gouvènè Cuomo siyen jodi a swiv lòd li te bay Depatman 
Sante Eta New York la pou yo pran yon seri mezi pou abòde de (2) nouvo kriz sante 
piblik: ogmantasyon ka maladi respiratwa ki asosye ak respirasyon vapè sigarèt 
elektwonik yo ak ogmantasyon jèn ki itilize pwodui pou respire vapè yo epi k ap fè yo 
devlope depandans a nikotin pou tout lavi yo. Gouvènè a te mande Depatman Sante a 
pou yo bay asiyasyon a Konpayi k ap fè maketin ak vann "ajan epèsman" yo itilize nan 
pwodui pou respire vapè yo sou mache nwa epi pou yo pibliye règleman Ijans pou 
egzije yo mete ansèy avètisman nan tout magazen k ap vann sigarèt elektwonik ak 
sigarèt yo nan Eta New York.  
  
Anplis de sa, Gouvènè Cuomo te mande Depatman Sante a pou yo pibliye règleman 
ijans, ke Konsèy sou Sante Piblik ak Planifikasyon Sante a (Public Health and Health 
Planning Council, PHHPC) te apwouve jodi a, pou mande antite ki nan Eta New York k 
ap vann pwodui sigarèt elektwonik yo pou yo afiche ansèy sou danje ki genyen lè 
moun itilize sigarèt elektwonik. Depatman an ap lanse tou yon kanpay sèvis piblik pou 
plis edike popilasyon an sou anpil risk ki genyen lè moun respire vapè sigarèt 
elektwonik.  

Gouvènè a pral prezante lejislasyon tou pou entèdi posesyon, fabrikasyon, distribisyon, 
lavant oswa òf pou vann likid elektwonik aromatize yo pou dekouraje itilizasyon sigarèt 
elektwonik nan Eta New York.  
  
Daprè done Depatman Sante a yo, prèske 40 pousan elèv 12yèm ane ak 27 pousan 
elèv lekòl segondè nan Eta New York kounye a ap itilize sigarèt elektwonik, epi likid 
elektwonik aromatize grandman ankouraje ogmantasyon sa a. Itilizasyon lekòl 
segondè an 2018 (27.4%) 160 pousan pi plis pase jan li te ye an 2014 (10.5%). 
Byenke to fimen pou elèv lekòl segondè New York yo bese soti nan 27.1% an 2000 
pou vin yon nivo rekò 4.3% an 2016, maketin agresif k ap fè pwomosyon sigarèt 
elektwonik awomatize yo pral chanje tandans sa a. Awomatizasyon se yon estrateji 
maketin kle ki sible jèn yo, ke endistri sigarèt elektwonik/ayewosol la itilize menm jan 
yo fè l nan mache sigarèt, siga, ak tabak san lafimen yo. Maketin sigarèt elektwonik yo 
mete aksan sou gou tankou chokola mant, chiklèt ak kola seriz, epi yo kreye yon fo 
kwayans ke yo pa poze danje pou itilizatè yo. Etid yo montre prèske 78% elèv lekòl 
segondè, ak 75% elèv lekòl primè rapòte ke yo te ekspoze a maketin an favè tabak an 
2016.  
  
Pasyan k ap itilize pwodui sigarèt elektwonik yo rapòte yon bann seri sentòm, k ap 
devlope sou yon peryòd ant plizyè jou a plizyè semèn, ki gen ladan: sentòm nan 
poumon (tous, souf kout, doulè nan pwatrin), sentòm gastwoentestinal (kè plen, 
vomisman, dyare), ak pèt pwa.  

